
MATERIALA ULERTZEKO GIDA 
 
 

1-. Sarrera 
 
Hezkuntzan aritzen garenon, baita arituko zaretenen, kezka nagusietariko bat da gure 
ikasleekin edota gureak izango diren ikasleekin nola aritu behar dugun heziketa ahalik 
eta aberatsena eskuratzeko. 
 
Kezka horri erantzuna eman nahian, material hau proposatzen dugu.  
 
Badakigu material hau bide bat baino ez dela. Hala  ere, uste dugu gero eta bide gehiago 
zabaltzen baditugu gero eta aukera gehiago izango ditugula hezkuntza hobea 
antolatzeko. 
 
Heziketarekin zerikusia dugunoi beti interesatu zaigu kontzeptuzko edukiak nola landu 
behar ditugun ikaskuntza esanguratsua gertatzeko eta horregatik hainbat material sortu 
da eta sortzen ari da. 
 
Eduki afektiboen, nortasunarekin zerikusia duten edo, beste hitz batzuetan esanda,  
garapen sozio-pertsonalarekin zerikusia duten edukien garrantzia azpimarratzen da gero 
eta gehiago. Gehienok eduki horietaz hitz egiten dugu, askotan salatzeko belaunaldi 
berrietan ez direla garatzen. Batzuetan laguntza eman nahi diegu, baina ez dakigu nola, 
edo ez dakigu noiz, edo, edo... 
 
Bestalde, gehienok onartzen dugu ezinbestekoa dela trebetasun sozialak edo, hobeto, 
trebetasun sozio-pertsonalak lantzea, mundu globalizatu honetan aritzeko, elkarrekin 
bizitzeko edo lantaldeetan kide izateko.  
 
Horretaz gain, ikerketek erakutsi duten bezala nortasunarekin eta afektuekin zerikusia 
duten garapenak orekatuta badaude, horrek eragin positibo zuzen-zuzena du gainerako 
garapenetan, bereziki garapen kognitiboan. 
 
Hori guztia dela eta, ume txikiei zuzendutako material gutxi dagoela ikusirik, guk 
liburuxka hau proposatzea erabaki dugu, alderdi horiek lantzeko lagungarria izango 
delakoan. 
 
Lan honetan ERRESPETUA aukeratu dugu balio nagusi gisa, eta proposamen bat 
eskainiko dugu balio hori eskolan nola landu erakusteko. 
 
Material honek erantzun nahi dio zalantza honi. 
      -     Klasean tratatu behar al dira jarrerekin eta balioekin zerikusia duten edukiak? 
 
  
Baina badago galdera hori baino zailagorik.   

Beldurgarria da eduki horiek kultura-ereduekin, ideologiarekin eta hain labainkorrak 
diren beste alderdi batzuekin hain lotuta egotea. Nola tratatu behar diren da anitzen 
galdera. Alderdi horietan sartzen bagara, ez ote gara sartzen proselitismoan? Azken hori 
da behin baino gehiagotan entzuten den kezka. 
 
Lehenengo zalantzari erantzuteko hausnarketa hau ezinbestekoa da. 
 
Nahiz eta irakasleak eduki kontzeptuzkoak lantzeko asmoz eskolara joan ez, eduki 
horietaz gain, aldi berean, jarrerazko edukiak eta baliozkoak ere lantzen ditu. 
Goiko ideia hori onartzen badugu, besteak beste, ondorioen artean hau argitu beharra 
dago. 
 
Nahi gabe ere balioak eta jarrerak lantzen ditugu. Azken horrek erran nahi du kasu 
gehienetan lantzen diren balio eta jarrerak «ezkutuko curriculum» ean agertzen direla. 
Beste hitz batzuetan esanda, arrazoitu gabe agertzen dira. 
 
Gure proposamena hauxe da: arrazoitu gabeko eduki horiek arrazional bihurtzea. Hau 
da, hobe da aldez aurretik pentsatuta edukitzea zer jarrera, zer balio… landu, nola landu, 
noiz landu…, nahi gabe landu beharrean, kasu askotan hala gertatzen den arren. 
Horrela lortzen da hausnartu egin behar izatea, eta ez lantzea bururatzen zaidana, oso 
ondo jakin gabe zer eta zergatik egiten dudan. 
 
Hemen defendatzen dugun ikuspegia erabat lotuta dago ikuspegi konstruktibistarekin. 
Ikuspegi horrek, besteak beste, hau defendatzen du jarrera eta balioen arloan: 
jokabideaz ohartzeko eta, batez ere, jokabidea aldatzeko, arrazoia eta arrazoibidea 
lantzea ezinbestekoa dela. 
 
Ez dugu ahaztu behar gure jokabideen arteko asko eta asko, gehienak, pentsatu gabeko 
jokabideak direla (besteei ikusiak eta ikasiak eta horren arabera modelatuak). 
Horregatik, askotan gu geu harrituta gelditzen gara gure jokabide batzuekin. 
Ikuspegi horretatik abiatuz, liburuxka honetan hiru-lau urte dituzten umeei hainbat 
hausnarketa proposatu nahi dizkiegu marrazki batzuen bidez. 

2-. ZERGATIK LANDU? 
 
Aipatu dugun garapen sozio-pertsonala lantzeko hainbat bide erabiltzen ahal ditugu. 
Guk lan honetan balioekin lan egitea aukeratu dugu. Hobeto erranda, balioen artean 
hiru-bost urteko umeekin ERRESPETUA lantzea erabaki dugu. 
 
Adin horretako neska-mutilek lehenengo aldiz elkarrekin taldeka ordu batzuk pasatu 
behar dituzte. Ordutik aurrera, taldeka ikasi, deskubritu, jolastu eta beste ekintza batzuk 
egin behar izango dituzte. 
 
Gainera, familiak, gaurko ereduaren arabera, gero eta txikiagoak dira. Hori dela eta, 
seguruenik ez dute aukera askorik izango adin berdinekoekin aritzeko, partekatzeko, 
eztabaidatzeko eta ezberdina dena onartzeko. 
 
Lehengo ereduko familia handietan, familian bertan gertatzen ziren interakzioen bidez 
ikasten  ziren oinarrizko ezagutza horiek, baina gaur eguneko  familien egiturak ez du 
ahalbidetzen ikasketa horiek familian egitea.   
 
 
ERRESPETUA aukeratu dugu honako hau kontuan edukita. Gure errealitatea errealitate 
sozial eta indibiduala dela ohartzea ezinbestekoa da, ondo ulertzeko eta ulertarazteko 
bakoitza existitzen dela eta badituela bere beharrak, bere arazoak, bere eskubideak, bere 
eginbeharrak… Horrekin batera, ulertu eta ulertarazi behar da badaudela ere “besteak” 
eta badituztela beharrak, arazoak, eskubideak eta eginbeharrak. 
 
Errealitate konplexu horren zentzua behin eta berriro azpimarratzea garrantzitsua da; 
areago, ezinbestekoa. Ezinbestekoa zergatik? Besteekiko harremanen eta iritzien bidez, 
nire errealitatearen eta neure buruaren zentzua osatzen dudalako. 
 
“Bestea” aintzat hartzen dudan neurrian, neure existentziaz ohartzen naiz eta neure 
burua aintzat hartzen dut. 
 
Bestea, eta haren berezitasunak, ikusteko, ezagutzeko eta onartzeko gai banaiz, neure 
burua ikusteko, ezagutzeko eta onartzeko bidean egongo naiz, nahiz eta ikusten eta 
ezagutzen dudana erabat gustukoa ez izan. 
 
Horiek dira, besteak beste, kontuan izan ditugun argudioak balio hau lantzeko. Balio 
hori, balio eta jarrera guztiekin gertatzen den bezala, ulertzen eta barneratzen dugu 
besteekin ditugun interakzioen bidez. 
 
Horrek ondorio batzuk dakartza. Ditugun interakzioak testuinguru batean edo batzuetan 
gertatzen dira. Testuinguru horretako kideen portaerak eta jarrerak antzekoak badira, nik 
horien moduko batzuk ikasi eta barneratuko ditut. 

Eskola pluralistak egin beharko duena hauxe da: testuinguru batean ez dauden ereduak 
aurkeztea, ikasleek beste eredu batzuk ikusteko, ikuspegi zabalago bat eraikitzeko.  
 
Ikuspegi bat baino gehiago edukitzea ezinbestekoa da, gero erabakiak hartzeko eta, bide 
batez, ikasle kritikoak sortzeko. 

 

Kasu honetan, ERRESPETUA lantzen saiatu gara bai ezberdintasun pertsonalen bidez, 
bai familia-eredu ezberdinen bidez, bai ekintza profesional ez-estereotipatuen bidez. 

3-. ZERGATIK LANDU JARDUERA KONKRETU 
HAUEKIN? 
 
Egia da errespetua lantzeko jarduera mota asko proposatzen ahal direla.  
 
Horien guztien artean guk batzuk aukeratu ditugu, arrazoi hauek kontuan izanda: 
 

- Adin hauetako neska-mutilen nortasunaren garapena, autoezagutza hain zuzen,  
erabat lotuta dago irudi fisikoarekin. Horregatik eta horretarako era askotako 
irudi fisikoak dituzten neska-mutilak agertzen dira (betaurrekodunak, lodiak, 
argalak...). 

- Munduaren ezagutza eta, horren barruan, etxeko naiz kanpoko lanen rol- 
banaketa, familiaren osaera eta abar familia-testuinguru konkretu baten bidez 
antolatuz doaz. Hori dela eta, gure irudietan gizonezkoak eta emakumezkoak 
ageri dira, beren generoei atxikitzen zaizkien rol horiek eta beste batzuk egiten. 

- Familia hitzaren barruan hainbat motatako familia-ereduez hitz egiten dugu. 
Hala, familia txikiak, handiak, gurasobakarrak, arraza ezberdinetako pertsonek 
osatuak aurkezten ditugu. 

 
Eta horretaz gain, beste arrazoi metodologiko bat ere kontuan hartu dugu: 

Eskola batzuen irakasleen kezka hauxe da: «Nola landu balioekin zerikusia 
duten ezagutzak beste kontzeptu batzuekin?»  

 
Hemen proposatzen diren jardueretan, errespetua eta, horrekin batera, berdintasuna 
lantzeaz gain, zientzia eta gizarte alorreko zenbait ezagutza ere lantzen dira aldi berean. 
 
Guztien artean batzuk aipatzeagatik hauek azpimarratuko genituzke: 

- Zenbatu behar dituzte familia bakoitzeko kideak, eta igarri haien adina. 
Zenbatestearekin, kalkuluarekin eta, azken finean, matematika alorreko hainbat 
alderdirekin lotuta daude ekintza horiek 
- Lanbide batzuei buruz hitz egin behar dute. Gizarte alorreko ezagutzekin lotura 
dute egin beharko dituzten ekintza horiek. 
- Ezaugarri fisiko batzuei buruz hitz egin behar dute. Gizarte alorreko 
ezagutzekin —hain zuzen, talde sozialetan dauden ezberdintasun fisikoekin— 
lotura duten ezagutzak lantzen dira. 
- Horretaz guztiaz gain, eta aldi berean, marrazteko eta artaziekin mozteko ere 
eskatzen zaie. Ekintza horiek lotura zuzena dute garapen psikomotorrarekin eta 
garapen artistikoarekin ere. 
- Bestalde azalpena gako bihurtzen denez, azalpenak eman behar dituzten 
bakoitzean hizkuntza lantzen dute, eta, horretaz gain arrazoibidearen garapen 
logikoa ere lantzen eta bultzatzen da.  

4-. ZERGATIK PERTSONAIA ETA EGOERA HAUEK? 
 
Balio hau lantzeko hiru-bost urtekoentzako istorio bat asmatu dugu. 
 
Istorio horretan pertsonaia batzuk agertzen dira, guztiak izendunak. Azken hori 
tontakeria badirudi ere, oso garrantzitsua da, lortu nahi badugu umeek 
pertsonaienganako enpatia garatuz joatea. 
 
Pertsonaia bakoitza ez da edozein modutan aukeratua izan. Besteak beste, alderdi hauek 
aintzat hartu ditugu: 
 

Neska eta mutilak agertzea, eta agertzea modu orekatu batean gainera. 
 
Egiten dituzten ekintzak generoaren arabera oso bananduta ez egotea.  

 
Askotariko ezaugarri fisikoak agertzea: askotariko arrazak, era askotako 
janzkerak, beste berezitasun propio batzuk (betaurrekoak edukitzea, mehea 
izatea, potoloa, ilegorria, beltzarana). 

 
Familia-eredu bakoitza ere ezberdina izatea: egitura aldetik (gurasobakarrak, 
familia handia, familia nuklearra) 
 
Familia-eredu bakoitza ere ezberdina izatea ezaugarri fisikoen aldetik (arraza 
bateko baino gehiagoko pertsonaz osatzen dira familia batzuk). 
 
Familiako kideen lanak ere ezberdinak izatea. Horri dagokionez, generoari 
atxikitzen zaizkion lan motak nahasi ditugu, erreferente berri batzuk emateko 
asmoz. 
 
Etxe barruan egiten dituzten hainbat ekintza proposatzea, eta egoera horietan ere 
genero bati eta besteari atxikitzen zaizkien ekintza motak nahasi ditugu, kasu 
horretan ere erreferente berriak emateko asmoz. 

5-. PERTSONAIAK 
 
Lan honetan, protagonistak diren pertsonaien izenak, ezaugarri fisikoak, eta hain 
agerian ez dituzten beste ezaugarri batzuk ere aurkezten dira.  
 
Erran bezala, enpatia landu nahi badugu, ezin dugu abstraktua den norbaitekin enpatia 
lortu eta garatu.  
 
Nolabaiteko nortasuna duen batekin enpatia sortzen eta garatzen ahal dugu. 
 
Proposatzen ditugun pertsonaiak hauek dira: 
 
Toni eta Tina  
Anai-arreba bikiak. 
Tina ilehoria, irribarretsua.  
Toni beltzarana, irribarretsua. 
 
Sing-You 
Neska, txinatarra, ile beltza, mehea. 
 
Jon 
Mutikoa, ile kizkurduna, beltzarana. 
 
Julen 
Mutikoa, lodia, serioa. 
 
Julene 
Neska, betaurrekoduna, irribarretsua, ile kizkurduna… 

6-. PERTSONAIAK ETA HAIEN FAMILIAK 
 

Tinak eta Tonik beren istorioa kontatu nahi digute.  
Biak anai-arrebak dira, eta 3 urte dituzte: beraz, bikiak dira.   
Beren herriko eskolara doaz. Biak klase berean daude, eta gelakideak herriko beste 
neska-mutil batzuk dira. 
 
Tina neska da. Haren ezaugarrien artean hauek aipa ditzakegu: beltzarana, irribarretsua, 
berbatia…  Eskolara beti prakak jantzita joaten da, haren amaren ustean mugitzeko eta 
jolasteko oso erosoak baitira. Hark, berriz, gonak oso gustukoak dituela esaten du. 
Jolastea oso gogokoa du, eta jolasen artean gustukoenak: pilotak, puzzleak, panpinak eta 
trizikloa. 
  
Toni mutikoa dugu. Haren ezaugarrien artean hauek azpimarratuko ditugu: ile 
marroiduna, isila, zintzoa… Eskolara beti prakak jantzita joaten da, baina amari galdetu 
dio behin baino gehiagotan zergatik ez dituen inoiz janzten gonak. Jolastea gustu-
gustukoa du, Tinak bezala. Jolasen artean gustukoenak hauek ditu: puzzleak, 
sukaldetxoak, panpinak eta jolas elektronikoak. 
 
Tina eta Toni aita eta amarekin bizi dira pisu batean.  
Aita beltzarana eta gaztea da, eta sukaldaritzan aritzea oso gogoko du. Horretaz gain,  
denda handi batean zinpeko zaindaria da. 
Ama ere beltzarana da, altua eta gaztea. Lanari dagokionez, medikua da, ospitale handi 
batean hain zuzen ere. 
Laurak elkarrekin bizi dira: laurei elkarrekin egotea gustatzen zaie, nahiz eta batzuetan 
gaitzulertuak eta haserreak ere gertatu. Etxean zein kalean jolastea da Toniri eta Tinari 
gehien gustatzen zaiena gurasoekin egiteko. 
 
Eskolara doazenetik, beren adineko beste ume batzuk ezagutu dituzte. Horien artean, 
Tonik eta Tinak lagun hauek aurkeztu nahi dizkigute: Sing-You, Jon, Julen eta Julene. 
 
Sing-You neska bat da, eta, haiek bezala, hiru urte ditu.   
Txinan jaio zen, baina bi urtetik hona Toni eta Tinaren herrian bizi da, herri horretako 
andre batek «adoptatu» egin duelako. 
Oso irribarretsua da. Oso gogokoa du jolas egitea. Besteak beste, hauek dira gehien 
gustatzen zaizkion jolasak: trizikloa eta jolas elektronikoak. 
Sing-You bere amarekin bizi da.  
Amak ile gorria du,  irribarretsua da, eta gonak eramatea asko gustatzen zaio. Denda 
batean kutxazain da. 
Biak elkarrekin  bizi dira, eta, elkarrekin egoten direnean eta astia dutenean, hainbat 
ekintza asmatzen dituzte ondo pasatzeko.  

Jon da hiru urteko beste lagun bat. Jonek ile kizkur-kizkurra du eta oso-oso beltzarana 
da. Oso alaia eta berbatia da baita ere. 
Jon aita eta amarekin bizi da. 
Aita altua, mehea eta beltza da. Kenyan jaio omen zen. Eskola batean irakaslea da, 
frantsesez, alemanez eta ingelesez dakielako. 
Ama, berriz, Bilbo ondoan jaio zen, eta ile marroia du. Horretaz gain, azal zuria du eta 
nahiko isila da. Hura ere irakaslea da. 
 
Julen haien gelan dagoen beste lagun bat da. Haiek bezala, hiru urte ditu, eta herri 
berberean bizi da bere familiarekin. 
Jolasean aritzea asko gustatzen zaio, eta jolas guztiak gustatzen zaizkiola erraten du. 
Harekin ahaide hauek bizi dira: aitona, amona, aita, ama eta bi arreba. 
Beraz, zazpi pertsona bizi dira etxean. Zazpien artean beti istorioak sortzen dira, eta 
Jonek beti izaten du zerbait kontatzeko ikaskideen aurrean.  
Aita nahiko lodia da, bizarra eta bibotea du, eta irakurtzea eta idaztea asko gustatzen 
zaio. Idazlea da. 
Ama ilehoria da. Norvegian jaio zen, eta horregatik, ilea horia edukitzeaz gain, oso 
zuria du azala. Lantegi handi batean mekanikaria da.  
Aitona eta amona jubilatuta daude, eta etxean laguntzen dute dena martxan jartzen. 
 
 
Julene da gelan duten beste lagun baten izena. Hark ere, besteak bezala, hiru urte ditu, 
eta herri berberean bizi da. 
Nahiz eta batzuen aurrean lotsatia dela dirudien, askotan oso irribarretsua eta alaia da. 
Besteei bezala, gehien gustatzen zaiona jolastea da. Gustukoenak dituen jolasak hauek 
dira: jolas elektronikoak, pilotak… 
Neba txiki bat du. Bera eta neba aitarekin bizi dira. 
Elkarrekin parkera joatea oso-oso gogokoa dute. Txirristatik jaistea eta aitarekin 
harrapaketan jolastea asko gustatzen zaie. 
 
Eskolara joaten direnean, Maite izeneko andereñoarekin marrazkiak, kantak, jolasak eta 
hainbat eta hainbat ekintza egiten dituzte. Horrela berehala pasatzen zaie eguna, eta 
kontent itzultzen dira hurrengo egunean eskolara. 
 
Egia erran, batzuetan haserreak ere sortzen dira, denek kolore berak aldi berean erabili 
nahi dituztenean, edo denek puzzle berarekin jolastu nahi dutenean. 
 
Kasu horietan, maistrak zera adierazten die: txandaka aritu behar dutela,  tresna guztiak 
guztientzat direla, eta denok aukera berdina eduki behar dutela. 
 
 
 
 
 
 



 
 
 
 
 
 
Ikasgelan daude andereñoarekin. Haien andereñoaren izena Maite da.   
 
Zer uste duzu egiten ari direla? 
 
Aurkeztu ditugun pertsonaien artean batzuk ikusten ditugu marrazki honetan.  
 
Zer pertsonaia ezagutzen dituzu? 
 
Ikusten direnen artean zein ez duzu ezagutzen? Neska ala mutikoa da? 
 
Nolakoa da? Nolakoak dira? 

7-. PERTSONAIAK HAIEN ETXEETAN 
 
Aipatu ditugun pertsonaiak etxe barruan ere aurkeztea oso garrantzitsua iruditzen zaigu.  
 
Familia-eredu guztiak etxe barruan agertzen ditugu, eta etxe barruko espazio berean: 
etxeko egongelan, hain zuzen. Espazio horretan, familia-eredu guztietako kideak ekintza 
estereotipatuak eta ez-estereotipatuak egiten ageri dira.  
 
Marrazki horiekin agertu nahi izan dugu espazio bera hainbat modutara antola eta erabil 
daitekeela eta, horrez gain, familia horietako kideek hainbat ekintza egin ditzaketela. 
 
Espazioaren antolamendu eta pertsonaien jokabide askotariko horien bidez eredu bat 
baino gehiago daudela agertu eta defendatu nahi da.  
 
Rol-banaketari dagokionez, argi utzi nahi izan dugu ez daudela ez gizonezkoen lanak 
ezta emakumezkoenak ere, badaudela lan batzuk batak zein besteak betetzen ahal 
dituztenak; areago, etxeko lan guztiak etxeko guztien artean banatzea komeni dela. 
 
Egoera horiek guztiak arrazoia eta arrazoibidea bultzatzeko asmoz asmatu dira. 
Arrazoia eta arrazoibidea lantzea ezinbestekoa da, jokabide-aldaketak lortu nahi 
baditugu.  
 
ERRESPETUA bereganatu daiteke, aldez aurretik maila hauei buruzko 
hausnarketak eginak badaude, hala nola, ezberdintasunen deskribapenari, 
ezberdintasunaren arrazoiei, ezberdinak izatearen eta aritzearen abantailei buruzkoak. 
 
Azkenik, hausnarketa hauetara iritsi beharra dago: 
Pertsona bakoitzak berezko ezaugarri batzuk dituela ulertzen hastea. 
 
Pertsona bakoitza berezitasun batzuk dituen testuinguru batean jaio, bizi eta hezten dela 
ulertzen hastea. 
 
Norberaren berezitasunez jabetzea, eta berezitasun horiek familiaren testuinguruan 
kokatzea. Horretarako, galdera hauek garrantzitsuak dira: Zer pertsonak osatzen dute 
nire familia? Nola dago antolatuta? Zer berezitasun ditu?… 
 
Zergatik ez da zuzena beste pertsonen ezaugarriei barre egitea? Nire ezaugarri fisikoen 
artean batzuk besteak baino gustukoak ditut, eta hori ulertu eta onartu behar dut. Besteei 
ere antzeko zerbait gertatzen zaiela azaltzea. 

Zergatik lagundu behar dute familiako kide guztiek “talde”tik ere laguntza jasotzen 
dugulako? Eskolan ere bakoitzaren parte-hartzea garrantzitsua dela azpimarratzea. 
 
Norberak familian eta eskolan nola parte hartzen duen aztertzea. 



  Errespetua lantzeko proposamena. Arribillaga, A.; Cuesta, R.  
 
 
 
 

8-. PLANGINTZA DIDAKTIKOA, SEKUENTZIATZEA 
ETA EKINTZAK 
 
Erran bezala, ERRESPETUA balioekin zerikusia duen kontzeptu bat da. 
Proposamen honetan balioak lantzeko ikuspegi konstruktibista erabiltzen dugu.  
 
Planteamendu horren arabera: 
Balioak eta jarrerak nortasuna eraikitzeko prozesuaren ardatzak dira. Prozesu hori 
ondoan ditugun pertsonen erantzunak edota ekintzak ikusiz, haiei erantzunez eta 
errepikatuz ikasi eta barneratzen dugu arian-arian. 
 
Horrek, besteak beste, zera dakar: 
Gure ekintza edota erantzunetako asko egiten ditugula «besteek horrela egiten dutelako, 
nigandik hori espero delako, horrela egin behar delako». Azken horrek adierazten du 
ekintza edota erantzun horien aurretik gutxi pentsatu dugula edo batere ez. 
 
Pentsatu gabe egiten dena arrazional bihurtzea da ikuspegi honen helburuetako bat. 
Horretarako hausnarketa da ikuspegi horren tresnarik garrantzitsuena. 
Hausnarketa lantzen den neurrian, ekintzei zein erantzunei buruz gero eta gehiago 
jakingo dugu. 
 
Ekintzei buruz baita ekintza horien zergatiei buruz gehiago ezagutzen dugun neurrian 
gehiago kontrola ditzakegu. Puntu horretara iristen garenean, zerbait aldatu nahi badugu 
aldatzeko bidean gaude. 
 
Gainera, prozesu hori guztia bizitza arruntean gertatzen den moduan saiatu gara 
jasotzen. Horregatik eta horretarako, pertsonaia konkretu batzuk erabiltzen ditugu, 
bakoitzak bere ezaugarri fisikoak, familia... dituela.  
 
Pertsonaia konkretu horiek, gainera, agertzen ditugu beren familiartean askotariko 
ekintzak egiten; asko rol ez-estereotipatuak betetzen. Modu horretan, ENPATIA 
errazago landu daiteke, pertsonaia ezagunen bidez «hurbiltasun afektiboa» sentitzea 
errazagoa delako. 

PERTSONAIAK 

HELBURU OROKORRAK 
 
- Pertsona guztiok ezberdintasun fisikoak nahiz izaerazkoak ditugula 
ikasten hastea. 
- Gaur eguneko eredu estetikoa ez dela izan ez kultura ez garai guztietakoa 
ohartzen hastea. 
- Ezberdintasunez gain komunak diren ezaugarri ugari baditugula 
azpimarratzea. 
 

Kontzeptuzko helburuak 
- Gorputz-atalak ezagutzea. 
- Neure buruaren eta besteen deskribapen gero eta konplexuagoak 

egiten jakitea. 

Prozedurazko helburuak 
- Hausnarketa, eztabaida eta konparazioa lantzen joatea. 

Jarrerak eta balioak 
 - Ezberdintasunak eta berdintasunak onartzea. 
 
EBALUAZIO-IRIZPIDEAK 
Norberaren buruaren eta besteen deskribapenaren konplexutasun-maila.  
Norberaren buruaren eta besteen deskribapenean balioespen negatiborik ez 
egotea. 
Eztabaidetan bakoitzaren txanda errespetatzea. 
 
 

AHOLKUAK 
Sekuentziatzeari dagokionez, ez da ezinbestekoa Tinarekin hastea eta 
Julenerekin bukatzea. 
 
Oso garrantzitsua:  
Istorioa xehetasun guztiekin aurkeztea, pertsonaia guztien berezitasunak 
ezagutzen hasteko.  
Egunean fitxa bat baino gehiago ez egitea, alde batetik, ondo lantzeko 
pertsonaia bakoitzaren berezitasunak eta, bestalde, norberaren irudiaz gero 
eta sakonagoa hausnartzeko. Fitxa guztietan, hirugarren eta laugarren 
galderak asmo horrekin errepikatzen dira. 

HASIKO GARA GORPUTZ-ATALETATIK 
 
ILEA  
Non dago?  Zer kolore izan ditzake? Nolakoa izan daiteke? 
 
BEGIAK 
Non daude? Zertarako balio dute? Nolakoak izan daitezke? 
 
SUDURRA, AHOA, BESOAK, HANKAK, OINAK… JARRAITU BESTE 
GORPUTZ-ATALAK  IZENDATZEN ETA SEINALATZEN. 

EZAUGARRI FISIKOEN EZBERDINTASUNAK 
LANTZEA 
 
Pertsonaia bakoitzaren ezaugarri fisikoetatik hasiko gara.  
 
Ondoren, saiatuko gara ikasgelako ume bakoitzak bere ezaugarri fisikoak ager ditzan. 
(Adin honetako umeek duten autoezagutza batez ere ezaugarri fisikoetan oinarritzen da, 
eta hori dela eta hortik abiatuko gara). 
 
Baina, ezaugarri fisikoez gain, gu definitzen gaituzten baina ikusten ez ditugun beste 
ezaugarri batzuk baditugula agertzea interesgarria iruditzen zaigu. Hori dela eta, 
ikasleak animatzen ditugu ezaugarri fisikoetan oinarritu den lehengo deskribapenari 
hain agerian ez dauden beste ezaugarri batzuk gehitzera, deskribapena aberasteko. 
 
Horregatik, material honetan pertsonaiak aurkeztean, ezaugarri fisikoez gain beste 
ezaugarri batzuk ere aipatuko ditugu. Pertsonaien ezaugarrien artean, besteak beste, 
hauek agertzen ditugu: alaiak, berbatiak, irribarretsuak, urduriak edo isilak. Haiek ere, 
beren burua deskribatzeko orduan, alderdi horietaz zerbait esateko gai izan daitezen. 
 
 
 
Ekintza horien HELBURUA da ARRAZOIBIDEA lantzea, ETA PERTSONEN 
ARTEKO BERDINTASUN ETA EZBERDINTASUNEZ ohartzea.  
 
Berezitasunetatik abiatuz, beste ondorio bat atera behar dute: bakoitzak taldeari ekartzen 
ahal diola berezkoa duen zerbait. 

TONI NAIZ 
 
 

 

 
1-. Azaldu nolakoa den TONI. 
 
2-. Aipatu ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

NI  TINA NAIZ 
 

 
1-. Azaldu nolakoa den TINA. 
 
2-. Aipatu haren ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

NI SING-YOU NAIZ 
 

 
1-. Azaldu nolakoa den Sing-You. 
 
2-. Aipatu haren ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

NI JON NAIZ  

 

 
1-. Azaldu nolakoa den Jon. 
 
2-. Aipatu haren ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

NI JULEN NAIZ 

 
 
1-. Azaldu nolakoa den Julen. 
 
2-. Aipatu haren ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

NI JULENE NAIZ 

 
 
1-. Azaldu nolakoa den Julene. 
 
2-. Aipatu haren ezaugarrien artean gehien gustatzen zaizkizun hiru. 
 
3-. Ni nolakoa naiz? 
 
4-. Aipatu zure ezaugarrien artean gehien gustatzen zaizkizun hiru. 

MOZORROTU ETA ISPILUAN IKUSI 
 
1-. Hainbat koloretako ileordeak badaude (ileorderik ez badago, artilezko 
ileordeak egin). 
 
Ilehoria denak ileorde beltza jantziko du. 
Beltzarana denak ileorde ilehoria jantziko du, eta abar, eta abar… 

 
2-. Aurpegiko beste atalekin jolastuko gara. 
 
Betaurrekoak jantzi.  
Begiak itxita jolastokiari buelta eman. 
Irribarretsua dena serio jarri, eta aldrebes. 
 
 
3-. Gorputzeko beste atalekin jolastu. 
 
Mehea denak alkandora barruan zerbait sartuko du. 
Beso bat mugitu gabe zerbait egin. 
Hanka bakar batekin ibili. 
 
 
 
Eta horretaz gain bururatzen zaigun guztia.

PERTSONAIAK  
 
ETA  HAIEN FAMILIAK  

HELBURU OROKORRAK 
 
- Hainbat familia-eredu daudela ohartzen hastea. 
- Familia-eredu guztietan ondo, alai, seguru… bizitzea posiblea dela 
konturatzea. 
- Neska-mutilak jatorria ezberdina dutelako ezberdinak direla ohartzea. 
 

Kontzeptuzko helburuak 
- Hainbat familia-eredu ezagutzea. 
- Familia-eredu horien deskribapena egiten jakitea. 

Prozedurazko helburuak 
- Hausnarketarako, eztabaidarako eta konparaziorako tresnak lantzen 
hastea. 

Jarrerak eta balioak 
 - Familiari buruz ikuspegi zabala edukitzea. 
 
EBALUAZIO-IRIZPIDEAK 
Familia bakoitzaren deskribapenaren konplexutasun-maila.  
Deskribapenetan balioespen negatiborik ez egotea. 
Eztabaidetan bakoitzaren txandari itxaroten jakitea. 
 
 

AHOLKUAK 
Sekuentziatzeari dagokionez, ez da beharrezkoa hemen proposatutakoa 
betetzea. 
 
Ezinbestekoa da:  
Hasteko, aurreko multzoan landu ditugun pertsonaiak haien familian 
kokatzea.  
Gero, komenigarria da batez ere ikasleen inguruetan agertzen ez diren 
familia-ereduak lantzea, eta umeen artean banaketa-prozesuren bat badago 
gurasobakarrak diren familietatik hastea.  

PERTSONAIAK ETA HAIEN FAMILIAK 
 
Toni, Tina, Sing-You, Jon, Julen eta Julene beren familiekin aurkeztuko ditugu. 
 
Familia-eredu batzuk aurkezten ditugu, familia-testuinguruaren garrantzia 
azpimarratzeko asmoz.  
 
Ez dugu ahaztu behar hor gertatzen direla lehenengo interakzioak, oso garrantzi handia 
dutenak.  
 
Lehenengo interakzio horietaz gain, bai garapen kognitiboan bai afektiboan eragin 
handia izango duten interakzio asko eta asko gertatzen dira testuinguru horretan. 
 
Hori dela eta, hurrengo orrialdeetako marrazkiekin agertu nahi izan dugu pertsonaia 
bakoitza jaio, bizi, hezten… dela familia-testuinguru konkretu eta ezberdin batean. 
 
Horretaz gain, marrazki eta galderak prestatzean kontuan hartu dugun beste ezaugarri 
bat hauxe izan da: familia kontzeptuak badituela gero eta egitura askotarikoagoak. 
 
Aurreko lerroetako helburua lantzeaz gain, oso interesgarria iruditu zaigu lantzea 
edozein familia-testuinguruk ahalbidetu ditzakeela garapen aberatsak, buruan sartuak 
ditugun aurreiritzi batzuk desagertzeko asmoz. 
 
Bukatzeko, kontzeptu hau oso garbi izan behar dute: 
«Ez dago familia-eredu hoberik edo txarragorik, baizik eta familia hobeak edo 
txarragoak». 

TINA ETA TONIREN FAMILIA 
 
 

 
 
 
 
EKINTZAK: 
Hauxe dugu Tina eta Toniren familia: aita, ama eta anai-arrebak 
1-. Norekin bizi dira Tina eta Toni? 
2-. Zenbat pertsona bizi dira elkarrekin? 
3-. Zu norekin bizi zara? 
4-. Nolakoa da Toni eta Tinaren ama? 
5-. Aita, nolakoa da? 
6-. Zergatik dituzte Tinak eta Tonik ileko kolore desberdinak anai-arrebak izanik? 

SING-YOUREN FAMILIA 
 
 

 
 
 
 
 
 
EKINTZAK: 
Hona hemen Sing-Youren familia. Ama eta bera. 
Sing-You bere amarekin bizi da, urtebete zuela Txinatik etorri zenetik. Beraz,  
adoptatua da.  
1-. Ezagutzen duzu adoptatua den inor? 
2-. Amaren antza al du? Zergatik? 
3-. Zuk ba al duzu familiako inoren antzik? 
4-. Bi pertsonak osa dezakete familia bat? Zergatik? 

JON ETA HAREN FAMILIA 

 
EKINTZAK: 
Hau da Jonen familia. Aitak, amak eta berak osatzen dute. 
1-. Zenbat pertsonak osatzen dute familia hau? 
2-. Zergatik da Jonen azala hain beltzarana? 
3-. Deskribatu zuk ezagutzen dituzun bi familia-eredu? 
4-. Galdetu zure amari, aitari, amonari edo aitonari hura txikia zenean nolakoa 
zen bere familia.

JULEN ETA HAREN FAMILIA 

 
 
 
Hona hemen Julenen familia. Julenen etxean pertsona hauek guztiak bizi dira. 
1-. Zenbat pertsona bizi dira elkarrekin? 
2-. Zenbat anai-arreba ditu Julenek? 
3-. Aitonarekin eta amonarekin bizi izatea oso dibertigarria dela erraten du 
Julenek. Zure ustez, zergatik izaten ahal da dibertigarria? 
4-. Aitona eta amona, nahiz eta etxe berean bizi ez izan, familiakoak dira? 
5-. Julenek esaten du bere bi osabak ere familiakoak direla, nahiz eta haiekin bizi 
ez izan.  
Nor dira zure etxean bizi izan ez arren, zure ustez, familiakoak direnak? 

JULENE ETA HAREN FAMILIA 
 

 
 
 
Julenek aurkezten digu bere familia. Honako hau da: aita, bera eta neba. 
1-. Zenbat pertsonak osatzen dute familia hau? 
2-. Nor dira? 
3-. Zer antzekotasun daude Juleneren eta bere nebaren artean? Eta 
ezberdintasunak? 
4-. Aita oso kontent dago Julenerekin eta seme txikiarekin. Zu ere etxera 
zoazenean kontent zaude ama, aita edo anai-arrebak ikustean? Haiekin egoten 
zarenean zer da gehien gustatzen zaizuna? 

FAMILIA KONTZEPTUARI BURUZKOAK 
BUKATZEKO…  
 
Argazkiak, marrazkiak, plastilina edo beste material batzuk 
erabiliz, haurrak bere familiako kideak aurkeztuko ditu, eta 
zergatik pertsonaia horiek familiakoak diren saiatuko da azaltzen. 
 
 
Oso garrantzitsua!!!:  
Ez du ekarri behar familiako argazki bat, haurrak berak azaldu 
behar baitu zergatik diren pertsona horiek bere familiakoak. 

PERTSONAIAK  
 
HAIEN ETXEETAN  

HELBURU OROKORRAK 
 
- Etxean era askotako lanak egin behar direla ohartzea. 
- Generoari atxikitzen zaizkion etxeko rolen funsgabetasunaz ohartzea. 
- Umeen jolasei atxikitzen zaizkion generoen funsgabetasunaz ohartzea. 
 

Kontzeptuzko helburuak 
- Etxean era askotako lanak egin behar direla jakitea, eta horiek 

ezagutzea. 
- Generoari atxikitzen zaizkion etxeko rolak zein diren jakitea, eta 
haien funsgabetasunaz ohartzea. 
- Umeen jolasei atxikitzen zaien generoaren funsgabetasunaz 
ohartzea. 

Prozedurazko helburuak 
- Hausnarketarako, eztabaidarako eta konparaziorako tresnak lantzen 
hastea. 

Jarrerak eta balioak 
 - Rolei buruz ikuspegi zabala edukitzea. 
 - Etxean laguntza ematea garrantzitsua dela jakitea. 
 
 
EBALUAZIO-IRIZPIDEAK 
Etxean askotariko lanak daudela eta denon artean egitea garrantzitsua dela 
argudiatzea. 
Rolen aurrean deskribapen zabala egotea. 
Jostailu eta jolasen aurrean lehen baino ikuspegi zabalagoa edukitzea. 
 

AHOLKUAK  
Sekuentziatzeari dagokionez, hemen proposatzen dena ez da beharrezkoa. 
 
Ezinbestekoa da:  
Etxeko testuinguruetatik urrunduz, beren familietan hain landuta ez 
dituzten rol-banaketak jorratzea. 

PERTSONAIAK HAIEN ETXEAN FAMILIAREKIN 
 
Rolei buruzko hausnarketari ekiteko, ekintza hauek proposatzen ditugu.  
 
Familiako kide bakoitzak etxetik kanpo egiten duen lanari buruz aritzeaz gain, etxe 
barruan egin behar diren lanak jorratuko ditugu.  
 
Izan ere, alde batetik, ez diegu garrantzi handirik ematen etxe barruan egin behar diren 
lanei, eta, bestaldetik, azaldu beharra dago konpartitzen dugun lekua txukun edukitzea 
denen ardura dela, bai eskolan bai etxean beren eginkizuna dutela uler dezaten. 
 
Aurreko lerroetan azaldu ditugun helburuak lantzeko marrazki hauek proposatzen 
ditugu.  
 
Pertsonaia bakoitzaren familia testuinguru berean agertzen dugu; denak etxeko 
egongelan, hain zuzen ere. Testuinguru horretan, familiako kideak hainbat ekintza 
egiten agertu ditugu. Batzuen ekintzak genero bakoitzari atxikitzen zaizkion ekintzekin 
bat datoz, eta beste batzuk, ez. Bat ez datozenak bereziki jorratzea oso interesgarria 
iruditzen zaigu. 
 
Horretaz guztiaz hitz egitea, pentsatzea eta pentsaraztea ezinbestekoa da, umeak gai 
honi buruz eskema berriak eraikitzen has daitezen. 
 
Tina eta Toniren familia etxeko egongelan 
Ama margolan bat horman jartzen ari da, eta aita mahaia atontzen. 
Bitartean, Tina eta Toni panpinekin jolasten ari dira.  
 
Sing-Youren familia etxeko egongelan 
Sing-Youren ama zerbait idazten ari da. Hura, berriz, txilipurdiak egiten ari da. 
 
Jonen familia etxeko egongelan 
Jonen aita telebista ikusten ari da, ama etxea garbitzen. 
Jon eraiketa-jolas batekin ari da. 
 
Julenen familia etxeko egongelan 
Aitona eserita dago etxeko sofan egunkaria irakurtzen. Amona josten ari da. Ama, 
berriz, liburu bat irakurtzen.  
Aita Julenekin sukaldetxotan jolasten ari da. Anai-arreba nagusiak liburuekin. 
 
Juleneren familia etxeko egongelan 
Aita hautsa kentzen ari da. Julene pilota batekin jolasten ari da, eta ume txikia katuka. 

TINA, TONI ETA HAIEN FAMILIA ETXEKO 
EGONGELAN   

 
 
 

 
 
Hemen Tina eta Toni  haien gurasoekin ikusten ditugu. Tina eta 
Toni jolasten, ama margolan bat jartzen, eta aita mahaia 
prestatzen. 
 

- Zerekin jolasten ari dira Tina eta Toni? 
- Gustukoa duzu panpinekin aritzea? 
- Zer egiten ari da Tinaren ama? 
- Zure etxean nork jartzen ditu margolanak? 

 
Aita mahaia atontzen ari da… Zure etxean nork egiten du? 



Zuk batzuetan egiten al duzu? 

SING-YOUREN FAMILIA ETXEKO EGONGELAN 
 

 
 
 
 
Sing-You eta ama ikusten ditugu etxeko egongelan. 
 

- Zer egiten ari da Sing-You? 
- Kontent dago egiten ari denarekin? 
- Zuri alfonbra gainean txilipurdiak egitea gustatzen zaizu? 
- Ama zer egiten ari da? 

 JON ETA HAREN FAMILIA ETXEKO EGONGELAN 
 
 

 
 
 
 
Jon, aita eta amarekin dago etxeko egongelan. 
 

- Zer egiten ari da? 
- Aita zer egiten ari da? 
- Ama zertan ari da? 
- Zure etxean nor da erratza pasatzen duena? 
- Eta… telebista gehien ikusten duena? 
- Zuri erratza pasatzea gustatzen zaizu? 

JULEN ETA HAREN FAMILIA ETXEKO EGONGELAN 
 

 
 
 
 
Julen eta haren familia agertzen dira marrazki honetan.  
 
      -    Azaldu zer egiten ari den pertsonaia bakoitza. 
      -    Zure lagunekin edo anai-arrebekin ez denean norekin 
jolasten zara gehiago aitarekin, amarekin, aitonarekin edo 
amonarekin? 
      -    Norekin gustatzen zaizu gehiago jolastea? Zergatik? 
      -    Zure aitarekin zer jolasetan aritzen zara? 

JULENE ETA HAREN FAMILIA ETXEKO EGONGELAN   
 
 

 
 
 
 
Julene dugu hemen aita eta nebarekin. 
 

- Zer du Julenek besapean? 
 

Julenek futbola oso-oso gustukoa du. Horregatik, gero parkera 
doanean, futbolean arituko da. 
  

- Zer egiten ari da neba txikia? 
- Aita zer egiten ari da? 
- Zure aitak ere hautsa kentzen du? Eta zuk? 

LAN ETA ROLEI BURUZKOAK BUKATZEKO…  
Zerrenda honetan proposatzen dira etxean egiten diren ekintza 
batzuk. 
1-. Hauetaz gain beste zer ekintza egin behar dira? 
2-. Zuk zeinetan laguntzen duzu? Zergatik? 
3-. Amari zein da gehien gustatzen zaiona? Eta gutxien? 
4-. Eta aitari? 
 
Galdera horietaz gain, bururatzen zaizkigun beste hainbeste 
proposa ditzakegu. 
 
Arropa garbitu 
Arropa zintzilikatu 
Arropa lisatu 
 
 
Hautsa kendu 
Erratza pasatu 
Lurra garbitu 
 
 
Bazkaria prestatu 
Mahaia atondu 
Mahaia bildu 
Harrikoa egin 
 
 
Ohea egin 
 
 
Hitz egin  
Jolastu 
Telebista ikusi 
Play-arekin aritu 

Aipatu etxetik kanpo egiten diren lan batzuk. Azaldu bakoitza 
zertan datza. 
 
 
 
 
 
Nagusia zarenean zein izango duzu gustukoagoa? Zergatik? 
 
 
 
 
 
 
 
 
 
 
 
 
 
 
 
 
 
 
Egileen azken oharra erabiltzaileentzat: 
Lan honi proposamen deitzen diogu, planteatzen diren pertsonaiekin beste hainbat 
eta hainbat ariketa ere presta daitezkeelako. 
Dena den, abiapuntu gisa lagungarri izango delakoan prestatu dugu proposamen 
hau. 

